
«Nus vulain dapli novitads en lingua italiana»
Cussegliera naziunala Silva Semadeni vul cumpletar l’Agentura da novitads rumantscha cun in servetsch en talian

DA MARTIN CABALZAR

■ La cussegliera naziunala socialde-
mocratica Silva Semadeni vul promo-
ver la chapientscha vicendaivla tranter
las communitads linguisticas en il Gri-
schun. Per quel intent vuless ella cum-
plettar l’Agentura da novitads ruman-
tscha cun in servetsch en lingua italia-
na. Entant che la Rumantschia haja cun
l’Agentura da novitads rumantscha in’in-
stituziun publica che derasa las novitads
regiunalas en lingua rumantscha, na det-
tia i betg in servetsch paregliabel per la
part italofona dal Grischun, constatescha
Danilo Nussio da Info Grigioni, ina insti-
tuziun per la promoziun da la lingua ita-
liana en il Grischun. Quai effectueschia
chi na dettia – cun excepziun da las com-
municaziuns da l’administraziun chantu-
nala e da las emissiuns da la redacziun re-
giunala da Radiotelevisione Svizzera
(RSI) – naginas novitads dal Grischun en
lingua italiana. Uschia vegnia la popula-
ziun taliana da noss chantun infurmada
mo sporadicamain davart eveniments po-
litics, economics e culturals tant sin plaun
chantunal sco naziunal che sajan relevants
per la Svizra italiana. En il medem mu-
ment na dettia i en las medias ruman-
tschas e tudestgas da noss chantun strusch
rapports actuals davart la veta en las val-
ladas italofonas da noss chantun. Tals de-
ficits sajan greviants e fetschian donn a la
chapientscha vicendaivla tranter las com-
munitads linguisticas da noss chantun. In
exempel concret da quel malesser saja
l’iniziativa che pretenda da puspè dismet-
ter l’instrucziun da talian en las scolas pri-
maras tudestgas dal Grischun.

Emprima resposta è stada negativa
Gia il favrer passà aveva Silva Semadeni
vulì savair dal cussegl federal sch’el saja
era da l’avis che la populaziun italofona
dal Grischun haja «il dretg d’avair il me-
dem access ad infurmaziuns davart eve-

niments en il Grischun sco la populaziun
rumantscha e tudestga». Concretamain
aveva Silva Semadeni vulì savair sch’il
cussegl federal saja pront da stgaffir en-
semen cun il chantunGrischun e l’Agen-
tura da novitads svizra (sda) ina plazza
per in correspundent da lingua italiana
che vegnia finanzià sin fundament da la
lescha da linguas u ev. da prender autras
mesiras per rinforzar l’infurmaziun da la
populaziun taliana dal Grischun.

En sia resposta aveva il cussegl federal

punctuà che la purschida actuala da me-
dias lubeschia d’intermediar sufficienta-
main infurmaziuns localas e regiunalas a
la populaziun taliana dal Grischun. Per
quel intent stettian pliras funtaunas d’in-
furmaziun a disposiziun. La confedera-
ziun ed il chantun publitgeschian conse-
quentamain lur communicaziuns en
trais linguas. Er il servetsch da basa da la
sda tractia egualmain las linguas uffizia-
las tudestg, franzos e talian. Damai che
sulet la Rumantschia na sappia betg pro-

fitar da quest servetsch hajan ins creà
l’Agentura da novitads rumantscha
(anr). Perquai na saja la creaziun d’ina
plazza per in correspundent da lingua
italiana finanzià da la confederaziun per
il mument betg necessaria.

Silva Semadeni n’è dentant betg stada
cuntenta cun questa resposta ed ella è
perquai sa decidida da far ina segunda
emprova cun ina nova interpellaziun.

Medias promovan il stgomi cultural
Era la cumissiun da medias sin palancà
federal saja s’exprimida en ses rapport da
l’entschatta settember davart il barat
d’infurmaziun tranter ils intschess lin-
guistics. Ed ella saja vegnida a la conclu-
siun ch’in tal barat saja ina da las pussai-
vladads principalas per promover l’en-
cletga tranter las cuminanzas linguisticas
da la Svizra. La cumissiun ha perquai gia-
vischà da schlargiar l’Agentura telegrafi-
ca svizra (sda) per uschia gidar las medias
ad exequir lur funcziun essenziala.

Plinavant è er il Cussegl d’Europa
s’exprimì la fin da matg davart la promo-
ziun da las medias. El haja schizunt sti-
mulà la Svizra da sustegnair cunzunt
quellas medias che sa drizzan a las mino-
ritads linguisticas, pia a la populaziun ru-
mantscha ed italofona da nosss chantun.

Cussegliera naziunala Silva Semadeni
ha perquai supplitgà il cussegl federal da
sclerir co ch’el quintia realisar las recu-
mandaziuns dal Cussegl d’Europa. Ella
ha cunzunt era sondà la prontezza dal
cussegl federal da schlargiar l’incumben-
sa da prestaziun da la anr u da la ats are-
guard l’infurmaziun destinada per il Gri-
schun italofon u en provegnientscha da
lezza regiun.

La Info Grigioni sustegna cun per-
svasiun l’intervenziun da cusseglierra na-
ziunala Silva Semadeni e cunzunt sia
proposta da schlargiar l’incumbensa da
prestaziun da la anr cun augmentar las
reservas adequatas.

Ina plazza supplementara
Tge spetga Danilo Nussio dentant da
l’intervenziun da Semadeni? «Nus bene-
ventassan sch’i vegness creà ina plazza
supplementara tar la anr.» La persuna
tschernida stuessia esser bilingua. «Ella
pudess redeger ses artitgels en talian,
denton era translaziuns en tudestg e ru-
mantsch fissian pussaivlas.» El na saja
betg politicher, di Nussio. El pledia den-
tant or da sia experienza politica. Per che
la lingua taliana possia surviver en il Gri-
schun saja i absolutamain necessari
d’avair novitads ed infurmaziuns or da
las parts talianas dal Grischun. Las me-
dias italofonas dal Grischun dovrian pir
che insacur novitads ed infurmaziuns or
da l’intschess da l’ulteriur Grischun.
Dentant era translaziuns da novitads
cuortas or dal rest dal chantun Grischun
sajan bainvegnidas.

Mo cun
resursas supplementaras

Il president da la anr Jon Domenic Paro-
lini è d’ina vart satisfatg ch’ins vuless ap-
parentamain rinforzar la anr. Quai do-
cumenteschia che la anr haja structuras
efficientas e che sia prestaziun vegnia
renconuschida. El punctuescha dentant
en quest connex che la anr disponia mo
d’ina pitschna squadra redacziunala che
saja indispensabla per garantir l’existen-
za da La Quotidiana ed indirectamain
era da la «Pagina da Surmeir» e da la
«Posta Ladina». In ulteriur servetsch en
lingua italiana u per novitads or da las
regiuns talianas dal Grischun surpassia
dentant las capacitads actualas da la anr.
Ina nova cunvegna da prestaziun pre-
tendessia dentant er in augment tant da
la dotaziun finanziala sco persunala da
la anr. Tuttina saja la anr averta da dis-
cutar talas opziuns sche quai vegnia gia-
vischà dal cussegl federal, menziuna il
parsura partent da la anr Jon Domenic
Parolini.

Cussegliera naziunala Silva Semadeni s’engascha per augmentar l’infurmaziun or da las
e per las valladas italianas dal Grischun. KEYSTONE

Fusiuns da vischnancas en la Val Calanca
ed en l’Engiadina Bassa per l’onn 2015

■ (cc) Il cussegl grond decida en la
sessiun da december davart trais ul-
teriuras fusiuns da vischnancas en il
chantun. La regenza ha deliberà las
missivas tar las fusiuns da vischnan-
cas da Calanca, da Scuol e da Zernez.
Las novas vischnancas duain vegnir
stabilidas per il cumenzament da
l’onn 2015.

Nova vischnanca da Calanca
En la Val Calanca fusiunan quatter dad
otg vischnancas: Las vischnancas dad
Arvigo, Braggio, Cauco e Selma han ap-
provà la fusiun a la nova vischnanca da
Calanca unanimamain il fanadur 2014.
En ils egls da la regenza è cun quai vegnì
fatg in pass decisiv vers ina fusiun da
vallada che duai restar vinavant la fina-
mira. Stentas per ina fusiun da vallada
datti gia dapi l’onn 2001. Fin entant èn
ellas però restadas senza success. Ina fu-
siun cun las vischnancas restantas da
Buseno, Castaneda, Rossa e Sta. Maria
e.C. signifitgass ina concentraziun ne-
cessaria da las resursas finanzialas e per-
sunalas en la Val Calanca. La fusiun da
las vischnancas dad Arvigo, Braggio,
Cauco e Selma vegn promovida dal
chantun cun totalmain 1,2 milliuns
francs.

La nova vischnanca da Calanca dis-
pona d’ina surfatscha da 37,7 kilome-
ters quadrat ed ha 205 abitantas ed abi-
tants. Las quatter vischnancas collavu-
ran dapi onns en intgins secturs. Dapi

l’onn 1988 mainan ellas in’administra-
ziun cuminaivla ad Arvigo. La gronda
part da las incumbensas communalas
vegn però liquidada en collavuraziun
cun las autras vischnancas da la Val Ca-
lanca u schizunt en moda surregiunala.
La scola primara vegn manada cumi-
naivlamain a Castaneda. La lingua uffi-
ziala e la lingua da scola è talian en tut
la Val Calanca.

Novas vischnancas
da Scuol e da Zernez

En la part da mez ed en la part sura da
l’Engiadina Bassa vegnan realisadas il
medem mument duas fusiuns da vi-
schnancas. Las vischnancas dad Ardez,
Ftan, Guarda, Scuol, Sent e Tarasp fu-
siunan per il 1. da schaner 2015 a la
nova vischnanca da Scuol, las vi-
schnancas da Lavin, Susch e Zernez a
la nova vischnanca da Zernez. Cun las
duas fusiuns vegn rectifitgada la
structura communala da l’Engiadina
Bassa. En la vallada ch’è per gonda part
rumantscha datti en il futur anc las
quatter vischnancas Zernez, Scuol,
Valsot (vegnida creada l’onn 2013 da
Ramosch e da Tschlin) e la vischnanca
tudestga da Samignun. Grazia a las fu-
siuns èsi pussaivel da schliar differents
consorzis a Scuol ed a Zernez, particu-
larmain en ils secturs da la scola e da la
selvicultura.

La nova vischnanca da Scuol daventa
la pli gronda vischnanca da la Svizra cun

438,77 kilometers quadrat. Il dumber
d’abitantas e d’abitants importa 4725.
Las votantas ed ils votants dad Ardez,
Ftan, Guarda, Scuol, Sent e Tarasp han
approvà la fusiun la fin da mars 2014
cun tut en tut 78,9 pertschient da las
vuschs. La contribuziun da promoziun
chantunala importa totalmain 10 mil-
liuns francs. La nova vischnanca duai
appartegnair al circul da SuotTasna. Las
sis vischnancas fusiunantas tutgan tar la
Corporaziun regiunala Pro Engiadina

Bassa sco er tar il district da l’En. Cun
la realisaziun da la refurma dal territori
daventa Scuol ina part integrala da la re-
giun Engiadina Bassa/Val Müstair. Te-
nor il contract da fusiun vegn la scola
manada en ina moda e maniera decen-
trala, ils stgalims superiurs sa chattan a
Scuol ed a Sent. L’Institut autalpin Ftan
è la scola media regiunala da l’Engiadi-
na Bassa.

La nova vischnanca da Zernez ha ina
surfatscha da 344 kilometers quadrat e

1597 abitantas ed abitants. La fusiun è
vegnida approvada da las votantas e dals
votants l’avrigl 2014 cun 79,8 per-
tschient da las vuschs. La fusiun vegn
sustegnida dal chantun cun totalmain
trais milliuns francs. Lavin, Susch e
Zernez cunfinan in cun l’auter ed ap-
partegnan al circul da SurTasna. Cun la
realisaziun da la refurma dal territori
vegn la nova vischnanca da Zernez er ad
appartegnair a la regiun Engiadina Bas-
sa/Val Müstair.

Zernez cun sia funcziun d’in center
regiunal dispona – ultra d’ina vasta pur-
schida da servetschs – er d’ina infra-
structura da scola per tut il temp da sco-
la obligatoric. Zernez è gia oz ina da las
vischnancas da la Svizra cun la pli gron-
da surfatscha e cun guauds fitg vasts.
Passa dus terzs da la surfatscha dal Parc
Naziunal Svizzer ch’è vegnì fundà l’onn
1914 sa chattan sin il territori commu-
nal da Zernez. Sin il territori communal
da Susch e per part da Lavin sa chatta la
staziun da chargiada Sagliains da la Via-
fier retica ch’è vegnida messa en func-
ziun l’onn 1999 cun l’avertura da la lin-
gia dal Veraina.

Il cussegl grond vegn e debattar en la
sessiun da december 2014 davart las fu-
siuns da las vischnancas da Calanca, da
Scuol e da Zernez. Sch’il parlament ap-
provescha questas fusiuns sa reducescha
il dumber da vischnancas en il Grischun
dad actualmain 146 ad anc 125 per il 1.
da schaner 2015.

En la Val Calanca fusiunan quatter dad otg vischnancas: Las vischnancas dad Arvigo (fo-
to), Braggio, Cauco e Selma han approvà la fusiun a la nova vischnanca da Calanca una-
nimamain il fanadur 2014.

